REZIME RADA

Odbojka je dinamičnija i atraktivna igra, s puno preokreta, te kao takva, od igrača mnogo zahtijeva, kako u tjelesnim tako i u psihološkim osobinama i sposobnostima. Velika popularnost odbojke u svijetu leži u činjenici da je to sport za svakoga. Interesantna je, lahko ju je naučiti i nije skupa. Odbojka se igra svuda - na izletu, ljetovanju, po parkovima, u vodi, pijesku itd. Omiljena je igra svih uzrasta, ne samo omladine. To je izvanredan sport za održavanje kondicije, rekreaciju ili oporavak.

Cilj ovog istraživanja bio je da se utvrde nivoi transformacija morfoloških dimenzija, bazično-motoričkih i situaciono-motoričkih sposobnosti pod utjecajem trenažnih operatora kod odbojkašica uzrasta 12–14 godina. Cilj je postavljen na takav način da obuhvata kompletnu istraživačku proceduru, odnosno da se izvrše inicijalna i finalna mjerenja, prilikom realizacije programa u trajanju od 6 mjeseci, te da se utvrdi utjecaj programa na kontrolirane antropološke odlike odbojkašica. U tu svrhu je na uzorku od 130 ispitanica, odbojkašica uzrasta 12-14 godina, izvršeno mjerenje pomoću 12 testova za procjenu morfološkog statusa, 9 testova za mjerenje bazično-motoričkih sposobnosti i 6 testova za mjerenje situaciono-motoričkih sposobnosti.

Polazeći od rezultata dosadašnjih istraživanja u postavci teorijskih koncepcija -modela ovog longitudinalnog istraživanja, postavljena je generalna hipoteza :

H: Da se očekuju statistički značajne transformacije ispitivanog antropološkog prostora pod utjecajem trenažnih operatora kod odbojkašica uzrasta 12-14 godina.

Analiza inicijalnih i finalnih mjerenja izvršena je u programu SPSS 15.0 za ispitivanje hipoteza kvalitativnim i kvantitativnim promjenama sa sljedećim potprogramima:

· Data Management, za kreiranje baze podataka

· Basic Statistic, za određivanje osobnih parametara distribucija varijabli

· Tables and Banners, za određivanje distribucija kategorijalnih varijabli i grafički prikaz distribucija

· Factor Analysis, za analizu kvalitativnih promjena pod uticajem programa odbojke

· Discriminant Analysis, u manifestnom prostoru za utvrđivanje kvantitativnih promjena pod uticajem programa odbojke

Za testiranje razlika između dva izvođenja, primijenjen je T-test za dvije zavisne grupe (Paired-Samples T Test)..
Teorijski značaj ovog ispitivanja pored toga što provjerava teorijske postavke pojedinih primijenjenih metoda i instrumenata, pruža i naučne podatke o postojanju eventualnih razlika u pogledu ispitivanih funkcija, faktora ili osobina između dvije vremenske tačke jedne populacije.

Praktični značaj rada ogleda se u mogućnosti dobivanja značajnih informacija koje u velikoj mjeri mogu unaprijediti trening, a samim tim pozitivno utjecati na poboljšanje kvalitete treninga. Dobijeni rezultati istraživanja omogućiće konstruisanje baterije mjernih instrumenata na osnovu kojih se mogu dobiti kvalitetne informacije neophodne kod planiranja i programiranja treninga u odbojci za uzrast koji je tretiran u ovom istraživanju.

